
	«Հայաստանի Հանրապետության կառավարության 2020 թվականի նոյեմբերի 6-ի թիվ 1786-Ն որոշման մեջ փոփոխություն կատարելու մասին» Կառավարության որոշման նախագծով (այսուհետ՝ Նախագիծ) նախատեսվում է սահմանել, որ Պետական եկամուտների կոմիտեի քննչական մարմնում քննիչի պաշտոն զբաղեցնելու համար աշխատանքային ստաժ չի պահանջվում։
	Նախագծին կից ներկայացված հիմնավորման համաձայն՝ Կառավարության 2020 թվականի նոյեմբերի 6-ի թիվ 1786-Ն գործող որոշմամբ ՊԵԿ Քննչական մարմնում քննիչի պաշտոնի համար պահանջվում է մինչև նշանակումը դատավորի, դատախազի, քննչական մարմինների ինքնավար պաշտոնի, փաստաբանի կամ հետաքննության մարմնի հետաքննություն կատարելու իրավասություն ունեցող աշխատակցի առնվազն 1 տարվա աշխատանքային ստաժ կամ տվյալ պաշտոններում առնվազն 1 տարվա ընդհանուր` իրար փոխլրացնող, աշխատանքային ստաժ: Նշված կարգավորումը առաջացնում է որոշակի դժվարություններ քննչական մարմնում պաշտոնների համալրման համար՝ հանգեցնելով տևական ժամանակ թափուր հաստիքների չհամալրմանը, միաժամանակ ծանրաբեռնելով քննչական մարմինների աշխատանքը։
Այս կապակցությամբ հայտնում ենք, որ ՊԵԿ քննչական մարմնի քննիչի կողմից իրականացվող գործառույթները համարժեք են այլ քննչական մարմինների քննիչների կողմից իրականացվող գործառույթներին, հետևաբար նրանց համար նախատեսվող հիմնական պայմանները նույնպես պետք է համարժեք լինեն այդ քննչական մարմիններում քննիչների համար նախատեսված պայմաններին, մինչդեռ Նախագծով առաջարկվող փոփոխությամբ խախտվում են քննիչի պաշտոն զբաղեցնելու համար օրենքներով նախատեսված պայմանների միասնականության սկզբունքը: Մասնավորապես՝ «Հակակոռուպցիոն կոմիտեի մասին» օրենքի 16-րդ հոդվածի 7-րդ մասով սահմանված է, որ Հակակոռուպցիոն կոմիտեի քննիչ կարող է նշանակվել (...) այն անձը, որն ունի իրավագիտության բակալավրի որակավորման աստիճան (...) և առնվազն մեկ տարվա իրավաբանի մասնագիտական աշխատանքային ստաժ։
Հատկանշական է, որ Սահմանադրական դատարանն իր 2019 թվականի փետրվարի 12-ի ՍԴՈ-1443 որոշմամբ անդրադառնալով Հայաստանի Հանրապետությունում գործող տարբեր քննչական մարմինների քննիչների կարգավիճակների միջև օրենսդրական տարբերակման հարցին արտահայտել է հետևյալ դիրքորոշումը՝ «(...)Սահմանադրական դատարանն արձանագրում է, որ Հայաստանի Հանրապետությունում գործող բոլոր քննչական մարմինների քննիչների կարգավիճակը, ըստ էության, նույնն է. նրանք իրականացնում են Սահմանադրությամբ քննչական մարմիններին վերապահված գործառույթի (քրեական գործով նախաքննության) իրականացմանն ուղղված մասնագիտական գործունեություն:
Սահմանադրական դատարանը հարկ է համարում նաև նշել, որ նախաքննության փուլում քրեական գործերի ենթակայությունը, որը, ինչպես հետևում է Հայաստանի Հանրապետության քրեական դատավարության օրենսգրքի 190-րդ հոդվածի բովանդակությունից, առանձին դեպքերում զուտ պայմանական բնույթ է կրում, որևէ էական ազդեցություն չի կարող գործել քննիչի կարգավիճակի վրա` ոչ նրա գործունեության ծավալի և ոչ էլ այդ գործունեության բովանդակության իմաստով, և, հավասարապես, չի կարող դիտարկվել որպես որևէ առավելության կամ արտոնության տրամադրման առումով տարբերակված մոտեցման համար օբյեկտիվ հիմնավորում:»:
Այսինքն՝ ՊԵԿ քննչական մարմնի քննիչների համար նախատեսված աշխատանքային ստաժին ներկայացվող պայմանները նույնպես պետք է համադրելի լինեն այլ քննչական մարմինների քննիչների համար աշխատանքային ստաժին ներկայացվող պայմաններին: 
Ամփոփելով՝ կարծում ենք, որ Նախագծային կարգավորումները պետք է դիտարկել վերոգրյալի համատեքստում:


	   Չի ընդունել:
«Հանրային ծառայության մասին» ՀՀ օրենքի 7-րդ հոդվածի 4-րդ մասի համաձայն՝ ինքնավար պաշտոն կարող են զբաղեցնել Հայաստանի Հանրապետության այն քաղաքացիները, որոնք ունեն բարձրագույն կրթություն:
Նույն հոդվածի 5-րդ մասի համաձայն՝ ինքնավար պաշտոնների առանձնահատկություններից ելնելով` այդ պաշտոններն զբաղեցնելու համար օրենքով կարող են սահմանվել նաև այլ պահանջներ։ 
«Քննչական կոմիտեի մասին» ՀՀ օրենքի 17-րդ հոդվածով սահմանված են քննչական կոմիտեում ինքնավար պաշտոն զբաղեցնող անձանց ներկայացվող հիմնական պահանջները, մասնավորապես՝ նշված հոդվածի 1-ին մասի համաձայն՝ քննչական կոմիտեում պաշտոնի կարող է նշանակվել Հայաստանի Հանրապետությունում մշտապես բնակվող, բակալավրի, մագիստրոսի կամ դիպլոմավորված մասնագետի բարձրագույն իրավաբանական կրթություն ունեցող Հայաստանի Հանրապետության այն քաղաքացին, որը` 1) անցել է պարտադիր զինվորական ծառայություն (բացառությամբ իգական սեռի անձանց կամ սույն հոդվածի 2-րդ մասով նախատեսված դեպքերի) կամ պահեստազորի սպա է, 2) տիրապետում է հայերենին, 3) չունի քննչական կոմիտեում ինքնավար պաշտոն զբաղեցնող անձի պաշտոնում նշանակմանը խոչընդոտող ֆիզիկական արատ կամ հիվանդություն (որոնց ցանկը սահմանում է Կառավարությունը), 4) ընդգրկվել է քննչական կոմիտեում ինքնավար պաշտոն զբաղեցնող անձանց թեկնածությունների ցուցակում, բացառությամբ քննչական կոմիտեի նախագահի և նախագահի տեղակալների:
«Քննչական կոմիտեի մասին» ՀՀ օրենքի 18-րդ հոդվածի 4-րդ մասի 3-րդ կետի համաձայն՝ քննչական կոմիտեում ինքնավար պաշտոն զբաղեցնող անձանց թեկնածությունների ցուցակում ընդգրկվելուն հավակնող անձը ներկայացնում է` կենսագրական տվյալները պարունակող քարտ` իրավաբանի մասնագիտություն ձեռք բերելուց հետո իր մասնագիտական իրավաբանական գործունեության նկարագրությամբ` կցելով համապատասխան ապացույցներ (այդ թվում՝ պաշտոնի անձնագիր կամ այլ փաստաթղթեր, որոնք հավաստում են մասնագիտական իրավաբանական ստաժ դիտարկվող աշխատանքում աշխատանքային պարտականությունները):
Նույն հոդվածի 9-րդ մասի համաձայն՝ քննչական կոմիտեում ինքնավար պաշտոն զբաղեցնող անձանց թեկնածությունների ցուցակում ընդգրկված անձինք արդարադատության ակադեմիայում ուսումնառության ծրագիր են անցնում և հանձնում որակավորման քննություն:
Նույն հոդվածի 10-րդ մասի 1-ին կետի համաձայն՝ անձն ազատվում է ուսումնառությունից, եթե` ունի դատախազի, դատավորի, քննիչի, հետաքննության մարմնի պետի կամ աշխատակցի պաշտոնում կամ փաստաբանի 3 տարվա մասնագիտական աշխատանքի ստաժ, եթե չի անցել այդ պաշտոնը թողնելուց հետո 5 տարի կամ..:
    Ելնելով վերոգրյալից և հաշվի առնելով այն հանգամանքը, որ  «Հանրային ծառայության մասին» ՀՀ օրենքի համաձայն  ինքնավար պաշտոն զբաղեցնելու համար պարտադիր պահանջ է անձի բարձրագույն կրթություն ունենալու հանգամանքը, իսկ «Քննչական կոմիտեի մասին» ՀՀ օրենքի համաձայն, ի թիվս այլնի՝ պարտադիր է  քննչական կոմիտեում ինքնավար պաշտոն զբաղեցնող անձանց թեկնածությունների ցուցակում ընդգրկվելու հանգամանքը, որում ընդգրկվելուն հավակնող անձի համար  աշխատանքային ստաժի առկայությունը որպես պարտադիր պահանջ օրենքով սահմանված չէ, հետևաբար՝ քանի որ ՊԵԿ քննչական մարմնի քննիչի կողմից իրականացվող գործառույթները համարժեք են այլ քննչական մարմինների քննիչնների կողմից իրականացվող գործառույթներին և նրանց համար նախատեսվող հիմնական պահանջները ևս պետք է համարժեք լինեն այդ քննչական մարմնիններում քննիչների համար նախատեսված պահանջներին, գտնում ենք, որ Նախագծով նախատեսվող փոփոխությունը բխում են վերը նշվածի համատեքստից և դրանով որևէ առավելություն կամ արտոնություն չի սահմանվում ՊԵԿ քննիչների համար:



